MALTA

KAMRA TAD-DEPUTATI

KUMITAT PERMANENTI DWAR IL-KONTIJIET PUBBLIĊI

(Rapport Uffiċjali u Rivedut)

IL-ĦDAX-IL PARLAMENT

Laqgħa Nru. 43

L-Erbgħa, 9 ta’ Mejju, 2012

Stampat fl-Uffiċċju ta' l-Iskrivan

Kamra tad-Deputati

Malta

Prezz €2.50

IL-ĦDAX-IL PARLAMENT

KUMITAT PERMANENTI DWAR IL-KONTIJIET PUBBLIĊI

Laqgħa Nru. 43

L-Erbgħa, 9 ta’ Mejju, 2012

Il-Kumitat iltaqa' fil-Palazz, il-Belt Valletta, fis-7:38 p.m.

MINUTI

Il-Minuti tal-Laqgħa Nru. 42 li saret fis-7 ta’ Marzu 2012 ġew konfermati.

THE CHAIRMAN (Onor. Charles Mangion):  Insellmilkom.  Ngħaddi mal-ewwel għall-korrispondenza u nitlob lis-Segretarja tal-Kumitat sabiex, jekk jogħġobha, taqra l-korrispondenza.

KORRISPONDENZA

SKRIVANA TAL-KUMITAT:  L-ewwel korrispondenza li għandna ġejja mingħand is-Segretarju Permanenti fil-Ministeru għal Għawdex datata 15 ta’ Marzu, 2012 u tgħid hekk:


“Nirreferi għal-laqgħa tal-Kumitat għall-Kontijiet Pubbliċi tas-7 ta’ Marzu 2012.

Kif mitlub jiena kkomunikajt it-talba tal-Kumitat dwar il-kwestjoni tar-roundabouts mantnuti mill-ELC lill-persuna li kienet tokkupa l-kariga ta’ Segretarju Permanenti dak iż-żmien.

L-ispjegazzjoni tiegħu hija hawn mehmuża.”.

Din hija l-ispjegazzjoni ta’ Joseph Micallef li kien is-Segretarju Permanenti qabel:

  
“Nirriferi għal-laqgħa li kelli fl-uffiċċju tiegħek illum it-Tnejn 12 ta’ Marzu 2012.

F’dik il-laqgħa jien spjegajtlek kif meta kienet qiegħda ssir it-Triq ta’ San Lawrenz, liema xogħlijiet kienu jinkludu l-bini ta’ roundabouts, wara sirna nafu li l-embellishment u l-manutenzjoni ta’ siti simili f’Malta kienu qed isiru mill-Environmental Landscapes Consortium (ELC).

Minn kuntatti li saru mal-ELC ġiet provduta stima tal-manutenzjoni ta’ erba’ roundabouts li kienet tlaħħaq għal €4,348 fix-xahar u li kienet ibbazata fuq rati speċifikati fil-kuntratt li kellha l-ELC f’Malta.  Kien sar qbil fuq dan l-ammont u fid-Diskors tal-Budget tal-2008 il-Ministeru tal-Finanzi pprovda s-somma ta’ kwart ta’ miljun ewro (ara Paġna 38) biex partikolarment l-ELC jwettqu xogħlijiet ta’ landscaping f’Għawdex.”.

Korrispondenza oħra ġejja mingħand is-Sur Joseph Portelli, Direttur fil-Ministeru għal Għawdex, datata 8 ta’ Marzu 2012 u indirizzata lill-Ministru tal-Finanzi, l-Ekonomija u Investiment u kkuppjata liċ-Chairman tal-Kumitat.  Din l-ittra tgħid hekk:

“Ħlasijiet fuq Offerta għal Servizzi ta’ Konsulenza ta’ Inġinerija Elettrika u Mekkanika lid-Dipartiment tal-Proġetti u Żvilupp fil-Ministeru għal Għawdex

Nirriferi għad-direzzjoni tiegħek waqt is-seduta tal-Kumitat tal-Kontijiet Pubbliċi tal-Erbgħa 29 ta’ Frar 2012 dwar il-ħtieġa li d-Dipartiment tal-Proġetti u Żvilupp fi ħdan il-Ministeru għal Għawdex jitlob interpretazzjoni legali tat-tender document bl-isem: “Tender for the provision of electrical and mechanical engineering consultancy services to the Department of Projects and Development, Ministry for Gozo”.
Id-Dipartiment Proġetti u Żvilupp mexa ma’ din l-istruzzjoni u talab lill-Avukat Ġenerali jagħtih l-interpretazzjoni legali tal-klawsola rilevanti f’dan il-kuntest li hija l-klawsola 5 tas-Sejħa għall-Offerti hawn fuq imsemmija.  Din l-interpretazzjoni formali qiegħda tiġi annessa flimkien ma’ din l-ittra bħala dokumenet “A”.

A bażi ta’ din l-interpretazzjoni, id-Dipartiment Proġetti u Żvilupp se jieħu l-miżuri possibbli sabiex jitlob mingħand il-kuntrattur ir-rimbors tal-flus indikati fir-rapport tal-Awditur Ġenerali għas-sena 2010.”.

U din hija l-interpretazzjoni tal-Avukat Ġenerali:

“Interpretazzjoni tal-Klawsola 5 tas-Sejħa għall-Offerti għall-provvista ta’ Servizzi ta’ Konsulenza ta’ Inġinerija Elettrika u Mekkanika lid-Dipartiment tal-Proġetti u Żvilupp fil-Ministeru għal Għawdex.
Nirriferi għat-Talba tal-Ministeru għal Għawdex għall-interpretazzjoni legali tal-klawsola fuq imsemmija li kienet tifforma parti mid-dokument tas-sejħa għall-offerti fuq indikat, liema sejħa kienet tagħlaq fit-3 ta’ Ġunju 2005.

Il-klawsola in kwestjoni tgħid hekk:

“Tenderers may quote for all or any of the following on the appropriate schedule forming part of this tender document:

i) Electrical Engineering Services only

ii) Mechanical Engineering Services only


iii) Electrical and Mechanical Engineering Services jointly

Nifhem li d-diffikultà qamet rigward sitwazzjoni fejn l-istess offerent għażel, kif kellu kull dritt, li joffri taħt it-tliet partiti fuq indikati, l-offerta tiegħu ġiet aċċettata u meta dan l-offerent wettaq  ix-xogħol, li kien jikkonsisti kemm f’servizz ta’ inġinerija elettrika, kif ukoll f’servizz ta’ inġinerija mekkanika, huwa tħallas skont ir-rati li huwa kien ikkwota għal servizz taż-żewġ tipi ta’ inġinerija mogħtija separatament (u ċioè taħt il-paragrafi i u ii tal-klawsola 5 fuq indikata)

Id-domanda li nifhem li qiegħda ssir hija dwar jekk f’sitwazzjoni bħal din il-kuntrattur imissux tħallas skont ir-rata kwotata fil-paragrafu iii tal-klawsola 5 peress li huwa kien offra ż-żewġ tipi ta’ inġinerija fuq l-istess appalt.

Fl-ewwel lok huwa rilevanti l-mod kif ġiet aċċettata l-offerta għax jekk din ġiet aċċettata b’riferenza għal xi paragrafi partikolari ad esklużjoni ta’ oħrajn huma r-rati kwotati f’dawk il-paragrafi aċċettati li jkunu jirregolaw ir-rati tal-ħlas u li jkunu jiffurmaw parti ntegrali mill-kuntratt ta’ bejn il-partijiet.

Jekk mill-banda l-oħra l-offerta ġiet aċċettata in toto mingħajr riferenza għal xi paragrafi partikolari tagħha, allura tqum il-ħtieġa li l-klawsola tiġi interpretata sabiex jiġi determinat liema mit-tliet rati kkwotati kellhom jiffurmaw il-bażi tal-kalkolu tal-ħlas.

Għandu jingħad illi l-klawsola 5 tippresta ruħha għal interpretazzjonijiet differenti għax ma hemm xejn fiha li espliċitament jispeċifika f’liema ċirkostanzi s-servizzi ta’ inġinerija elettrika u mekkanika għandhom jitqiesu li qed jingħataw jointly u f’liema ċirkostanzi għandha tiġi skartata xi partita tal-offerta a favur tal-applikazzjonijiet ta’ oħra.

Il-fatt li l-ħlas sar skont interpretazzjoni partikolari tal-klawsola maqbula espressament jew taċitament bejn il-partijiet jaf ikollu nfluwenza fuq il-mod kif ġudikant jinterpreta l-ftehim bejn il-partijiet jekk il-kwestjoni tasal fl-istadju tal-kontestazzjoni ġudizzjarja.

F’dan il-parir is-sottoskritt sejjer però jagħti l-interpretazzjoni illi huwa jħoss illi hija l-aktar idonea għall-klawsola in kwestjoni.  

Fir-rigward jibda biex jingħad li l-klawsola tipprospetta illi offerent jista’ joffri li jagħti servizz fl-inġinerija elettrika biss (u għalhekk ma jagħtix servizzi ta’ inġinerija mekkanika wkoll) jew li jagħti servizzi ta’ inġinerija mekkanika biss jew li jagħti ż-żewġ servizzi konġuntivament (jointly). 

Nifhem illi l-għoti taż-żewġ servizzi għandu jeskludi li l-kuntrattur li jkun qed jagħti ż-żewġ servizzi abbażi tal-istess kuntratt jitqies ukoll li jkun qiegħed jagħti xi servizz ta’ tip wieħed ta’ inġinerija biss.  Għalhekk fil-fehma tiegħi jekk l-istess kuntrattur ikun qed jagħti kemm servizzi ta’ inġinerija elettrika kif ukoll servizz ta’ inġinerija mekkanika abbażi tal-istess offerta r-rata ta’ ħlas applikabbli għandha tkun dik li l-istess kuntrattur ikun ikkwota għall-każ fejn huwa jkun qed joffri ż-żewġ servizzi flimkien (jointly) mhux dik offruta għall-każ fejn huwa jkun qed joffri servizz wieħed biss.

Għalhekk hija l-fehma kunsidrata tiegħi illi f’kazijiet bħal dawk fuq imsemmija r-rata applikabbli għall-ħlas għandha tkun dik sottomessa mill-kuntrattur taħt il-paragrafu iii tal-klawsola 5 diment illi dik ir-rata tkun ġiet aċċettata wkoll mid-Dipartiment.

Peter Grech

Avukat Ġenerali.”.

THE CHAIRMAN:  Din l-ittra ta’ interpretazzjoni tal-kuntratt min-naħa tal-Avukat Ġenerali qed tirriferi għal dak li ġie diskuss f’seduta ta’ dan il-Kumitat, mhux l-aħħar waħda imma ta’ qabilha, fejn konna ddiskutejna r-rapport tal-Awditur Ġenerali għal dak li għandu x’jaqsam ma’ Għawdex.  Il-Ministru tal-Finanzi dakinhar kien ta ordni sabiex tintalab interpretazzjoni tal-kuntratt u jittieħdu l-passi neċessarji.  Abbażi ta’ dak il-parir jien nitlob lis-Segretarja tal-Kumitat sabiex tikkomunika mal-Ministeru għal Għawdex u tara x’ġara in segwitu għal dak il-parir tal-AG.  

Nistgħu issa ngħaddu għall-item li għandna fuq l-aġenda.

RAPPORT ANNWALI TAL-AWDITUR ĠENERALI GĦAS-SENA 2010
Health – Operations and Maintenance Expenses
THE CHAIRMAN:  Nibda billi nistieden fuq il-mejda magħna lill-Awditur Ġenerali.

Is-Sur Anthony C. Mifsud ħa postu madwar il-Mejda.

THE CHAIRMAN:  Nistieden ukoll lill-uffiċjali mill-Ministeru għas-Saħħa, l-Anzjani u Kura fil-Komunità sabiex ukoll jingħaqdu magħna fuq il-Mejda.

Is-Sur Karl Farrugia, Kap Eżekuttiv, Procurement Supplies fil-Ministeru għas-Saħħa, l-Anzjani u Kura fil-Komunità ħa postu madwar il-Mejda.

THE CHAIRMAN:  Permezz ta’ dan l-item inkunu għalaqna l-kapitlu tas-saħħa f’dan ir-rapport annwali.

Niftaħ din id-diskussjoni billi mmur għal paġna 261 tar-rapport fejn hemm imsemmija x-“Shortcomings in the Supply of Dairy Products to Mater Dei Hospital”.  Apparti l-element tax-shortcomings li huma sollevati hawnhekk, jidher li fejn jidħlu d-dairy products donnu hemm konswetudni li wieħed iħares lejn il-prodott frisk lokali meta jiġi għas-supply, xi ħaġa li jien naqbel magħha.  Irrid nistaqsi jekk, pereżempju f’oqsma oħra bħalma huma t-tiġieġ li tant jiġu kkunsmati fl-isptar, tintużax l-istess prassi.

IS-SUR KARL FARRUGIA (Kap Eżekuttiv, Procurement Supplies fil-Ministeru għas-Saħħa, l-Anzjani u Kura fil-Komunità):  Iva, f’każijiet oħrajn bħalma huma t-tiġieġ, qed indaħħlu din it-tip ta’ prassi li t-tiġieġ għandu jkun frisk.  

THE CHAIRMAN:  Kemm ilha li daħlet din il-prassi?

IS-SUR KARL FARRUGIA:  Jien ili f’dan l-uffiċċju għal dawn l-aħħar tmien xhur, jiġifieri qisu minn tmien xhur ‘l hawn daħħalniha.  

THE CHAIRMAN:  Jekk il-laħam frisk ikun ogħla minn dak impurtat, kif tilqgħu għaliha biex suppliers oħra ma jsibux oġġezzjoni?  Qed ngħid dan fis-sens li minn informazzjoni li għandi, it-tiġieg friski huma ogħla bħala prezz minn dawk mhux friski.

IS-SUR KARL FARRUGIA:  Hekk hu, imma biex jinħadem imbagħad jiġik orħos għax ma tkunx trid tagħmel defrosting.  Jiġifieri bħala proċess xorta trid tieħu l-element kollu komplut minn meta jiġi sakemm taħdmu u sservih u aħna nikkunsidraw dik ukoll.  

THE CHAIRMAN:  Jiġifieri għal-local producer – u jien qed nipproteġi l-local producer biex nagħmel l-intenzjonijiet tiegħi ċari – ....

IS-SUR KARL FARRUGIA:  Aħna wkoll dik hija l-intenzjoni li għandna.

THE CHAIRMAN:  Il-prodott impurtat ħafna drabi jkun fih injections tal-ilma u ffriżar fit-tul u allura nippreferi l-prodott lokali, apparti li nkunu qed nagħtu ftit konsiderazzjoni favorevoli lejn l-industrija lokali bħalma wara kollox jagħmlu pajjiżi oħrajn fl-Unjoni Ewropea.   Jiġifieri intom minn dawn l-aħħar tmien xhur qegħdin toħorġu tenders għal supply tali?

IS-SUR KARL FARRUGIA:  Iva, l-aħħar tender li ħriġna hekk kienet.

THE CHAIRMAN:  Allura jekk is-supply tal-ikel jiġi, pereżempju, minn supplier barrani, dak ikun obbligat li juża ...

IS-SUR KARL FARRUGIA:  Le, s’issa għadna ma daħħalniex dik it-tip ta’ klawsola, fis-sens li jekk nieħdu kuntratt ta’ catering bilfors irid juża l-prodotti tagħna.  S’issa żammejniha għall-prodotti friski bħalma huma l-ħalib, il-yoghurts u affarijiet oħra u daħħalniha wkoll fl-element tal-bajd, tiġieġ u affarijiet simili.

THE CHAIRMAN:  Imma l-catering jiġi lest, ma tagħmlux catering ukoll l-isptar.  

IS-SUR KARL FARRUGIA:  Le, nagħmlu wkoll catering l-isptar.  Pereżempju, l-Isptar Mount Carmel għandhom il-kċina tagħhom u għalhekk fil-fatt noħorġu dawk it-tip ta’ tenders.

THE CHAIRMAN:  Allura fl-istess kundizzjoni taħsbu li anke ...

IS-SUR KARL FARRUGIA:  Nistgħu nikkunsidrawha għax li qed tgħid jagħmel sens.  Jiġifieri jista’ jkun nikkunsidraw li ndaħħluha wkoll prassi fil-kuntratt tal-caterings l-oħrajn.  Irridu nistudjawha kif studjajna din tal-prodott frisk lokali għax ovvjament trid tagħraf kif u fejn se jiġi trasportat, iċ-ċertifikazzjoni kollha u anke li minflok refrigerators ikollok freezers biex tniżżel it-temperatura imbagħad once li tniżżilha terġa’ ttellagħa.  Jiġifieri hemm ċertu proċess, però jekk hemm mod kif we promote the local product kif għamilna bi prodotti bħala raw material f’kuntratti oħrajn u sakemm inkunu ekwi ma’ kulħadd u in regola mal-Ewropa ma nsibux oġġezzjoni li nimxu b’dak il-mod.

THE CHAIRMAN:  L-Onor. Bartolo.

ONOR. EVARIST BARTOLO:  Hawnhekk qed nitkellmu fuq l-ikel kollu pprovdut jew tal-pazjenti biss?  

IS-SUR KARL FARRUGIA:  Le, jista’ jkun ikel tal-pazjenti u ikel tal-istaff, jiġifieri għandna postijiet fil-Ministeru għas-Saħħa ...

ONOR. EVARIST BARTOLO:  U f’outlets pubbliċi wkoll?  Jekk tmur l-isptar u tkun fl-area fejn qiegħed bħala viżitatur ...

IS-SUR KARL FARRUGIA:  Jiġifieri r-retailers ta’ barra.  Le, kif qed ngħidu, s’issa għandna kuntratt ta’ catering u fih qatt ma kien hemm stipulat li bilfors irid juża dak il-prodott, imma jista’ jkun li nikkunsidrawha.   Aħna nixtru l-prodotti bħal tiġieġ, bajd, ħalib u oħrajn simili bħala raw material u jitqassmu lill-pazjenti għalkemm jista’ jkun hemm xi ħaġa minnhom li jkunu għall-istaff ukoll skont is-sigħat li jaħdmu u l-intitolazzjoni li għandhom.  

ONOR. EVARIST BARTOLO:  Ma nafx jekk dan japplikax għall-ħut ukoll.  Naħseb li dik imbagħad hija aktar ikkumplikata.

IS-SUR KARL FARRUGIA:  Naħseb dik tkun iktar ikkumplikata minħabba l-varjetà.  Apparti minn hekk, meta aħna nġibu t-tiġieġ dawn ikunu għaddew mill-proċess kollu u kif jaslu jissajru.  Il-ħut huwa aktar preservattiv, imma m’hemm xejn li jżommna milli nagħmluha wkoll.  Pereżempju, fil-każ tal-ħalib tajjeb li nsemmi li aħna ltqajna mal-produtturi tad-dairy products u tlabnihom rati speċjali – kien anke ġibdilna l-attenzjoni l-Uffiċċju tal-Awditur Ġenerali – għax ovvjament bħala Ministeru tas-Saħħa nieħdu volumi enormi u ppretendejna li nieħdu prezzijiet aħjar u fil-fatt ħadna prezzijiet aħjar.

THE CHAIRMAN:  Fuq l-issue li ġiet raised hawnhekk rigward il-kwalità f’dan il-każ anke tal-prodott provdut, ir-rapport qed jgħid li “This creates the risk of having no guarantee for quantity and quality supply ...”.

IS-SUR KARL FARRUGIA:  Dawk issa rbattnihom.

THE CHAIRMAN:  Jiġifieri wara li kien hawn dan ir-rapport.

IS-SUR KARL FARRUGIA:  Iva, wara r-rapport.  Bħala kuntratti huma qatt ma kellhom l-attitudni li ma’ entità partikolari jkollhom kuntratt għax qishom dejjem kienu jissupplixxu huma.  Aħna ltqajna magħhom, kienu approachable u naħseb li konna l-ewwel entità li għamilna kuntratt magħhom u għamilna wkoll il-garanzija li jipprovdulna ċertu ammont għax l-isptar ma jistax iħalli pazjenti mingħajr dan il-prodott.  Fl-istess ħin ħadna l-vantaġġ li ħadna rati ħafna aktar favorevoli għax qabel konna qisna stmati bħal min jixtri għad-dar mentri llum ħadna l-vantaġġ tal-fatt li aħna nieħu volum kbir.

THE CHAIRMAN:  F’paġna 262 ir-rapport jitkellem dwar is-supply tax-sheets u fost l-osservazzjonijiet hemm waħda interessanti li tgħid hekk: 

“A departmental call for tenders was made for the procurement of interfold hand towels for MDH.  Correspondence in the relevant file stated that yearly 26,000,000 sheets are consumed by MDH ....”.  

Din l-osservazzjoni saret għax għalkemm kuntratt ma tistax taqsmu biċċa biċċa,  dan fil-fatt ġie maqsum.  X’kienet ir-raġuni li sar hekk?

IS-SUR KARL FARRUGIA:  Bażikament li ġara hawnhekk kien li fiż-żmien meta kien inbena l-Isptar Mater Dei konna ġibna l-cabinets li ġo fihom jidħlu dawn l-interfoldable hand towels, jiġifieri kienu parti mis-supply tal-proġett.  Meta ġejna għall-konsenja, peress li l-kaxxi nnifishom kienu ġew minn barra, il-prodott lokali ma tantx sibna li jistgħu jiffittjawhulna, l-istess measurement ta’ interfoldable hand towels u ma stajniex nispiċċaw f’sitwazzjoni li tmur tiġbed waħda u joħorġu 20 għax imbagħad inkunu qed naħlu.  Sakemm is-suq stabilixxa dak li ridna, ħriġna departmental tender żgħir biex nilħqu nistudjaw kemm għandna bżonn ukoll għax bħala sptar ma konniex nafu l-kwantitajiet eżatti kemm għandna bżonn, imbagħad subsequent to that bdejna noħorġu t-tender globali.  Jiġifieri mxejna b’dak il-mod until we started up.  

THE CHAIRMAN:  Imma fil-każ tal-plastic bags ukoll?  Dawn m’għandhomx shelf life.
IS-SUR KARL FARRUGIA:  Iva, dawk ukoll għandhom expiry date; il-materjal tagħhom jiddisintegra.  (Interruzzjonijiet)  Iva, anke aħna kellna nitgħallmu dawn l-affarijiet għax kultant lanqas timmaġinahom.

THE CHAIRMAN:  Imma r-rapport qed jgħid li l-istimi kienu saru fuq stimi antiki.   Dan ifisser li ħallastu aktar minn dak li kontu proġettajtu?

IS-SUR KARL FARRUGIA:  Le, li ġara kien li qabel ma dħalna fil-proċess, kemm jien kif ukoll id-Direttur Ġenerali tal-Finanzi ridna namalgamaw l-affarijiet flimkien biex nieħdu volumi u l-prezzijiet inġibuhom aħjar.  Qabel, kull entità kienet tixtri għal rasha u allura kienu jagħmlu l-estimi kull wieħed għalih, imbagħad kif jispiċċa ...

THE CHAIRMAN:  Kull entità, jiġifieri l-Isptar Mater Dei eċċ?

IS-SUR KARL FARRUGIA:  Iva, hekk hu; l-Isptar Mater Dei, l-Isptar Mount Carmel eċċ.  Meta ġejna biex ngħaqqdu kollox flimkien dawk il-volumi ma kenux daqshekk stipulati, jiġifieri ma kenux daqshekk definiti għax once li qed tgħaqqad flimkien ikollok ċerti affarijiet li jkunu unaccounted for u affarijiet oħra bħal pereżempju li forsi d-data ma tkunx daqshekk eżatta.  Aħna min-naħa tagħna, meta għaqqadnihom flimkien ħriġna l-ewwel tenders li kienu dipartimentali biex naraw il-konsum kif ħiereġ.  Wara li rajna dak il-konsum kien hemm tenders fejn estendejnihom bir-regolamenti tal-kuntratti, però kien hemm minnhom fejn il-volum tagħhom żdied b’mod enormi u dehrilna li kien ikun aħjar jekk noħorġu tender oħra għax bħala prezz konna mmorru ħafna aħjar.  Jiġifieri fejn il-volum ma żdiedx ħafna iktar minn dak allowed ħallejnihom l-istess, imma fejn żdied ħafna ddeċidejna li noħorġu tenders ġodda sussegwentement għal dak li konna diġà ħriġna.

Illum il-ġurnata, biex inkunu għedna kollox, ikkomunikajna mad-Direttur tal-Kuntratti għaliex aħna bħala Ministeru nixtru ħafna based on consumption, speċjalment fejn jidħlu l-mediċinali; illum jidħollok mod u għada jidħollok mod ieħor.  F’dawn l-aħħar ġimgħat kellna komunikazzjoni għaddejja mad-Dipartiment tal-Kuntratti għax dehrilna li l-Gvern in ġenerali għandu jieħu vantaġġ meta jiżdiedu l-volumi.  S’issa l-Gvern dejjem xtara l-kwantità li jkollu bżonn times il-unit rate li bih ikun ingħata t-tender, fis-sens li ma titteħidx into consideration meta tkun ingħatat tender b’ċertu prezz imbagħad f’daqqa waħda l-konsum jiżdied u tkun trid tkompli tixtri.  Riċentement id-Dipartiment tal-Kuntratti, bl-approvazzjoni wkoll tad-Direttur Ġenerali, tana l-permess li meta l-volumi jiżdiedu nkunu nistgħu ninnegozjaw prezz aħjar kif isir fis-suq privat – u jien kont naħdem fis-suq privat – fejn inkunu nistgħu nieħdu vantaġġ jekk jiżdied il-volum.  S’issa l-policy tad-Dipartiment tal-Kuntratti ma kenitx tali li dan isir, però lilna tana l-permess u bdejna nimplimentawha.  Jiġifieri kieku kellna dan il-każ u kellna din l-opportunità f’dak iż-żmien stajna mmorru lura għand il-kuntrattur u ngħidulu:  Aħna minn 47 se nżidulek “tant” ammont, trid tagħtina discount ta’ “dan” l-ammont inkella noħorġu tender.  Illum il-ġurnata nistgħu nagħmluha.

THE CHAIRMAN:  Jiġifieri bażikament li qed tgħid huwa li tagħżel il-kuntrattur mingħajr ma tagħmel call for tender.

IS-SUR KARL FARRUGIA:  Le, ikun diġà għandek kuntratt miegħu.  Aħna t-tenders noħorġuhom period contract għal sena.  Mela jien inkun ħriġt kuntratt għal sena fuq l-estimu tiegħi li jkun ta’ “tant” ammont, imbagħad għal diversi raġunijiet ikolli influss ta’ bżonnijiet u once li mill-projections tiegħi – għax jien kull xahrejn, tlieta nerġa’ nagħmel recapitalisation ta’ fejn wasalt fit-tender –   jirriżulta li l-ammont se jiżdied b’mod enormi within that period, jien nerġa’ mmur għand dak il-kuntrattur li jkollu l-kuntratt u ngħidlu biex jagħtini prezz aħjar u jekk ma jagħtinix prezz aħjar allura noħroġ tender ġdida għall-ammont li jkun żdied.  

THE CHAIRMAN:  Hawn aktar domandi? Ma jidhirx li hawn għalhekk nirringrazzjakom u naġġorna l-Kumitat.  

Fit-8:02 p.m. il-Kumitat aġġorna.

